
Без зур таләпләр куя торган, үзгәрүчән, тиз яраклашуны сораган җәмгыятьтә яшибез. Замана, җәмгыять  бала алдына зур бурычлар куя. Мәктәпне тәмамлаганда, укучы  дөрес һөнәри юнәлеш алып чыгарга тиеш. Ләкин тормыш тәҗрибәсе булмаган  яшүсмергә тормышта дөрес юл сайлавы бик авыр. Мәктәпнең бу эштә төп бурычы – балага үзенең мөмкинчелекләрен дөрес бәяләргә, тормышны аң белән планлаштырырга, сайлаган юлына дөрес прогноз бирергә өйрәтү.
Илебездәге хезмәт базары торышы,  укучылар алдында торган мәсьәләләр мәктәптә профориентацион эшчәнлеккә башка күзлектән карарга мәҗбүр итә. Укучылар мәктәп тәмамлаганда, тиешле белем һәм күнекмәләргә генә түгел, киләчәктә профессиональ һәм иҗтимагый планда үзен таба алырлык шәхси сыйфатларга да ия булырга тиеш. Мәктәптә профильле укыту концепциясе югары сыйныфка килүче укучының үзенә кирәк профильне төгәл билгеләвен күз алдында тота. Бу төп мәктәпкә зур җаваплылык билгели, чөнки VIII-IX сыйныфларда профильле укытуга ныклы хәзерлек алып барыла.
Профильле укытуның төп юнәлеше – белем сыйфатын күтәрү. Һәр мәктәп нинди профильләр буенча белем бирергә кирәклеген үзе билгели. Хәзерге заман мәктәбенә һәрьяктан төпле белемле, киң эрудицияле кадрлар кирәк. 
            Гимназиябез  Совет районында  рус телен тирәнтен өйрәнү мәктәбе  булып санала. Ул 2010 нчы елда  этнокультуралы компонентлы рус гимназиясе статусы алды. Төп максатыбыз – гимназистларны урта һәм югары филологик белем алуга, хәзерге дөньяда иҗтимагый актив, конкурентлылыкка сәләтле булган, һәрьяктан үскән шәхес тәрбияләү. Гимназиябезнең статусы , шулай ук профтестирование, БДИ нәтиҗәләре буенча (җәмгыять белемен күбрәк сайлыйлар) социаль-гуманитар профиль сайланды. Шуңа нигезләнеп рус теле һәм җәмгыять белеме тирәнтен өйрәтелә. 
             Гимназиябездә  бу юнәлештә нинди чаралар үткәрелә соң?

Әлбәттә, алар бик күп төрле: сыйныф сәгатьләре, электив курслар, түгәрәк өстәл артында сөйләшүләр уздыру, профориентация почмагы ясау һәм анда мәгълүматларның яңартылып торуы , психофизиологик диагностика алып бару, укучыларның уңышлары һәм эш нәтиҗәләрен чагылдырган портфолиоларны даими рәвештә тулыландыру , ата-аналар, балалар белән бергә әңгәмәләр, җыелышлар үткәрү, чыгарылыш сыйныф укучыларының киләчәккә планнары белән танышу.  
Хәзерге чор җәмгыяте үз фикере, тормышка аңлы мөнәсәбәте, дөньяга аек карашы, үз йөзе булган кешеләргә мохтаҗ. Андый шәхесне бары тик бергәләшеп эшләгәндә генә тәрбияләргә мөмкин.

 Гимназиядә оештырылган  «Alma Mater» дип исемләнгән фәнни оешма – шуның ачык мисалы. Укучылар фәнни эш белән шөгыльләнеп, тәҗрибәләрен районда, республикада яктырталар. Узган уку елында гына төрле фәнни -гамәли конференцияләрдә катнашып,  18 призлы урын яуладык.

        Укучыларны тормышка әзерләүдә  “Филологик фәннәрне интегратив өйрәнү шартларында шәхесне социальләштерүнең дидактик алшартлары” дигән эксперимент эше алып барыла. Экспериментны тормышка ашыру дәрәҗәсе түбәндәге максатны билгели: укучыларның акыл үсешен үстерү һәм гимназистларның урта һәм югары филологик белем алуга, хәзерге дөньяда иҗтимагый актив шәхес итеп формалашуга китерүче дидактик системаны дәвам иттерү. 
       Гимназиябездә югары уку йортлары белән тыгыз хезмәттәшлек урнаштырылган. 2009 нче елдан бирле Казан  милли-тикшеренү технология университеты (КНИТУ)  белән тыгыз элемтәдә торабыз. Гимназия  базасында социология, конфликтология, психология буенча университетның профилле класслары эшли. Дәресләрне университет белгечләре алып бара. Шулай ук әлеге университетның “Нобелевские надежды” исемле фәнни -практик  конференциясенең “Дөньякүләм контекста милли әдәбият һәм телләр” секциясе безнең гимназиядә уза. Бу конференцидә дә укучыларыбыз филология буенча алган белемнәренең төпле икәнен исбат итәләр. Узган уку елында 8 укучы призлы урыннар яулады. Ә 2014 нче елның мартыннан өч яклы килешү нигезендә, (ОАО «НПО ГИПО», КНИТУ-КАИ, МБОУ “Гимназия №140),  махсуслаштырылган җыелма класс ачылды. Бу сыйныфка районыбызның 5 мәктәбеннән укучылар килеп укый. Уку физика, математика, информатиканы  тирәнтен өйтәтүче профильле программа нигезендә башкарыла.
 Ел саен гимназиябез  укучыларның 50-60 % җәмгыять белеменнән БДИ сайлый һәм, әйтергә кирәк, начар нәтиҗә күрсәтмиләр. Мәктәптә оештырылган эшчәнлекнең югары күрсәткече, узган уку елы нәтиҗәләре буенча, рус теленнән  БДИ нәтиҗәләре шәһәр һәм республика нәтиҗәләреннән югарырак булды.

Күп очракта сайлап алынган профессия кешенең киләчәктәге тормыш юлын билгели, шуңа күрә укучыны мөмкин булган хаталардан саклап калу, күңеленә якын булган һөнәрне сайлауда ярдәм итү – мәктәпнең төп бурычларыннан берсе. 
Мәктәп укытып тәрбия алган укучылар әхлаклы, мәдәниятлы, кайсы гына өлкәдә эшләсә дә заманча технологияләргә нигезләнеп эш итә белүче,  тирән белемле,  хезмәтен яратып башкаручы кеше булырга тиеш.

